
2017 йил, 4 август                                                              Нукус шаҳри

Бугун Ўзбекистоннинг янги тараққиёт босқичида ҳудудлар, туман ва шаҳарларни комплекс ва мутаносиб ҳолда ижтимоий-иқтисодий ривожлантириш давр талабига айланиб бормоқда. Шу маънода мамлакаатимиз ҳудудларида, жумладан Қорақалпоғистон Республикасида амалга оширилаётган иқтисодий ислоҳотларнинг мазмун-моҳиятини, мақсадларини, эришилаётган натижаларини доимий равишда халқ оммасига, кенг жамоатчиликка ёритиб бориш долзарб вазифалардан саналади. 
Иқтисодиёт вазирлиги томонидан бугунги “Қорақалпоғистон Республикаси янги тарақиёт босқичида:  ҳудудий ислоҳотларнинг амалга ошириш жараёнлари” мавзусига бағишланган матбуот анжуманининг ўтказилиши айнан шу талабларнинг  амалий ижросидир.
Давлатимиз раҳбари ҳамда Ҳукуматимиз томонидан жорий йилнинг ўзида Қорақалпоғистон Республикасида аҳоли турмуш даражасини юксалтириш, мавжуд экологик, ижтимоий ва иқтисодий муаммоларни, айниқса, ҳудудлар тараққиётидаги номутаносибликларини бартараф этишга қаратилган ўта долзарб қарорлар қабул қилинмоқда. 
Жумладан, Ўзбекистон Республикаси Президентининг 2017 йил 18 январдаги «2017-2021 йилларда Орол бўйи минтақасини ривожлантириш дастури» тўғрисидаги 2731-сонли қарорига кўра, аҳоли саломатлигини тиклаш ва муҳофаза қилиш, экологик муаммоларни юмшатиш, муҳандислик-коммуникация тизимларини қуриш, шу билан бирга, Мўйноқ, Шуманай, Қонликўл, Тахтакўпир, Чимбой туманларида саноат соҳасида (автомобилларга газ тўлдирувчи компрессор станцияларидан ташқари) янги ташкил этилаётган микрофирмалар ва кичик корхоналарни солиқ тўловларидан озод қилиш кўзда тутилганини эътироф этиш мумкин.  
Жорий йилда қабул қилинган «Қорақалпоғистон Республикаси Мўйноқ туманини 2017-2018 йилларда иқтисодий ривожлантириш ва аҳоли бандлигини таъминлаш бўйича қўшимча чора-тадбирлар тўғрисида»ги 2803-сонли қарорида  умумий қиймати  52,3 млрд.сўм, шундан 990 минг долларлик чет эл инвестицияси ҳисобига 72 та инвестиция лойиҳасини амалга ошириш ва бунинг натижасида 1343 та доимий иш ўринларини яратиш, 12 та бўш турган объектларни “ноль” қийматида тадбиркорларга бериш, 20 гектар майдонда ташкил этилган кичик саноат зонасидаги саноат корхоналари ва хусусий тадбиркорларни 10 йил солиқлардан озод қилиш, шу билан бирга, туман туризм салоҳиятини ошириш чора-тадбирларининг белгиланиши ҳам мазкур туманнинг ҳар томонлама ривожланишига замин яратади.  

Бундан ташқари, Ўзбекистон Республикаси Вазирлар Маҳкамасининг 2017-2018 йилларда Қорақалпоғистон Республикасида саноат, қишлоқ хўжалиги ва хизмат кўрсатиш соҳаларини ривожлантиришга йўналтирилган 111-сонли қарорига мувофиқ, умумий қиймати 1240,0 млрд. сўм ва 38,2 млн долларлик инвестицияларни жалб қилиш ҳисобидан 2262 та лойиҳаларни амалга ошириш ва 15809 та иш ўринларини яратиш белгиланган. Бунда, жумладан, мева-сабзавот маҳсулотларини қайта ишлаш бўйича 26 та, гўшт ва сут маҳсулотларини қайта ишлаш бўйича 30 та, қурилиш материаллари саноатида 136 та, тўқимачилик ва тикувчилик соҳасида 45 та йирик лойиҳаларнинг амалга оширилиши Қорақалпоғистон ҳудудида мавжуд қишлоқ хўжалиги ва табиий хом-ашёларни қайта ишлаш даражасини кескин ошириш имконини беради. 
Шунингдек, Хўжайли тумани ҳамда Нукус шаҳарларида қиймати 77 млрд.сўмдан ортиқ инвестицияларни жалб этиш хисобидан мева-сабзавот маҳсулотларини қайта ишлаш, сақлаш ва қадоқлаш бўйича замонавий логистика марказларини ташкил этилиши ҳам ҳудуднинг экспорт салоҳиятини оширишга хизмат қилади.
Ушбу юқоридаги дастурларнинг муваффақиятли амалга оширилиши натижасида Қорақалпоғистон Республикасида келгуси икки йилда: аҳоли даромадларини 1,6 маротабага; саноат махсулотлари ҳажмини 1,5 маротабага;  хизмат кўрсатиш ҳажмини 1,5 маротабага; қишлоқ хўжалиги маҳсулотлари ҳажми 1,3 маротабага ошиш имконияти юзага келади.
Шундай қилиб, Қорақалпоғистон Республикасини 2017-2018 йилларда кўзда тутилган ривожлантириш дастурларида белгиланган чора-тадбирлар республика ҳудудлари ўртасидаги номутаносибликни кескин камайтириб, ишбилармонлик муҳитини янада яхшилаб, аҳоли бандилиги даражасини ошириб, умумижтимоий-иқтисодий барқарорликни таъминлайди. 
